
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ҮЗЭН ЯДАХЫН УХААН

	Ц. Хасбаатарын орчуулга

	 

	 

	Дайны үед мод бүр хүнтэй адил өөр өөрийн хувь заяатай байдаг. Ойн ихээхэн хэсэг манай их бууны галд тас хяргуулсныг би харж билээ. С. гэдэг сууринаас ховх цохигдсон германчууд тэр ойд саяхан бэхлэлт хориглолтоо хийж тэндээ байх гэж оролджээ. Гэвч үхэл ирж тэднийг ой модтой хамтад нь хяргаж орхилоо. Гэмтэж салбарсан нарсан дор үхсэн герман цэргүүд хэвтэж ногоон хувцастай, тамтаг болсон бие нь бээж өмхийрөөд суманд оногдож бяцарсан нарс модны давирхайлаг үнэр ч ялзарч гутсан үхдэл хүүрийн амь бүтэм нялуун муухай, хамар цоргисон үнэр танарыг дарж үл чадна. Дэлбэрсэн суманд өм идэгдсэн газар шорооноос ч булшны үнэр ханхлах шиг санагдаж билээ.

	Манай их бууны сум цэвэрлэн зайчилж онгилсон энэ талбар дээр зуурдын үхэл сүрлэг бөгөөд аниргүйхэн эзэрхийлж, гагцхүү жижигхэн хус талбарын гол дунд ер бусын гайхамшгаар гэмтэлгүй хоцорч, сумны хэлтэрхийд дайрагдсан салаа мөчир нь салхинд ганхаж гялгар наалдамхай шинэхэн навчис нь сэрчигнэж байлаа.

	Бид талбар дундуур гарлаа. Миний өмнө явсан холбоочин улаан цэрэг хусны ишинд гараа хүргээд авч үнэн сэтгэлээсээ гайхан уярч:

	— Хонгор минь, чи чинь яаж бүтэн үлдэв ээ? гэж асуув.

	Хэрэв нарс их бууны суманд тас хяргагдаж унаад давирхай шүүрсэн ёрзгор хожуул нь үлддэг бол царс мод үхэлтэй өөр янзаар учирдаг ажээ.

	Нэргүй нэгэн горхины эрэгт ургасан олон настай царс мод хаврын эхээр германы суманд дайрагджээ. Ангайж цyypcнaac болж царсны нэг хагас нь хатаж үхсэн боловч хугарч ус руу унжсан нөгөө хагас нь хавар болоход сэргэж шинэхэн навч бүрхжээ. Одоо ч гэсэн зэрэмдэг болсон тэр царсны доод мөчир нь урсгал усанд умбаж, дээд мөчир нь гоолиг дэлбэгэр навчсаа нарны зүг шунаглан сарвайсаар л байгаа байх даа.

	 

	* * *

	 

	Бөгтөрдүү өндөр нуруутай, элээний далавч шиг загзгар өргөн мөртэй дэслэгч Герасимов блиндажийн хаалганы дэргэд суугаад өнөөдрийн тулалдааны тухай, манай батальон дайсны танкны аттакийг амжилттай няцаасан тухай нэгд нэгэнгүй ярьж байлаа.

	Дэслэгчийн эцэнхий царай юу ч болсон бараг цочирдмооргүй төв бөгөөд үрэвсэж улайсан нүдээ амраасан байдалтай анивхийлнэ. Чичиргэнэсэн бүдүүн дуугаар ярьж хааяа мантгар том хуруунуудаа салаавчлан хавсрах нь битүү гуниг буюу хэцүү хүнд бодлыг илт илэрхийлсэн хөдлөл даруй мөн бөгөөд энэ нь дэслэгчийн хүдэр том бие, эрэлхэг шийдэмгий царайтай нэг л авцалдаж өгөхгүй байжээ.

	Герасимов гэнэт дуугаа хурааж агшин зуур зүс нь хувирлаа. Хүрэн бор хацар нь зэвхийрээд шанааны нь арьс атиран үрчийж, гөлрөн ширтсэн нүдэнд нь үзэн ядахын унтаршгүй ширүүн гал дүрэлзэн бадрахад би өөрийн эрхгүй тэр зүг рүү нь эргэж харвал олзлогдсон гурван герман цэрэг ар талд нь, наранд гандаж бараг цагаан болсон зуны цамцтай, малгайгаа шил рүүгээ дарж өмссөн нэг улаан цэрэг тэднийг харгалзаж ой дундуур, манай хориглолтын урд захаас нааш явж байлаа.

	Улаан цэрэг алгуурхан алхалж, барьсан винтовын нь жадны үзүүр явдлын нь аясаар байн байн гялсхийгээд олзлогдсон германчууд ч богинохон түрийтэй шавхай болсон савхин гутлаа чирч аяархан гэлдэрнэ.

	Тэдний түрүүнд яваа хонхойсон хацартай өтгөн ургасан улбар ширүүн сахалтай хижээл герман цэрэг блиндажид ойртож ирээд бидний зүг чонын хүйтэн харцаар хараад нүүрээ бурууллаа. 

	 

	[image: Image]

	 

	Тэгтэл дэслэгч Герасимов гэнэт ухасхийн босоод орилоо ширүүн дуугаар:

	— Чи чинь эдэнтэй зугаалж яваа юм уу? Түргэлүүл! Хурдан гэж хэлээд байна шүү чамд!.. гэж улаан цэрэгт хашхиран хэлээд бас нэг юм хэлэх гэснээ тэвдэн бачимдаж амьсгал нь давхцаад дуугүй боллоо. Тэгээд гэнэт эргэж блиндажийн шатаар уруудан гүйлээ.

	Бидэнтэй хамт сууж байсан улс төрийн удирдагч миний гайхаж харсны хариуд:

	— Мэдрэл нь ийм болсон хүнийг яая гэх вэ. Энэ дэслэгч, германчуудын гарт орж үзсэн юм. Та дуулаагүй гэж үү? Хожим та энэ хүнтэй ярилцаарай. Дайсны гарт их зовлон үзэж түүнээс хойш амьд гитлерчүүдийг харж чадахаа больсон юм. Амьдыг нь л шүү, үхсэнийг нь бол зүгээр бүр бахаа ханасан байдалтай гэмээр хардаг юм. Олзлогдсон германчуудыг харахтайгаа зэрэг л ингээд нэг бол хүйтэн хөлс нь асгарч царай нь зэвхийрээд нүд буруулдаг эсвэл цаашаа яваад өгдөг гэж аяархан хэлснээ, улс төрийн удирдагч надад тулж ойртоод дуугаа бүр нам болгож: — Би энэ хүнтэй хоёр удаа аттакт орсон юм. Чадал тэнхээ нь гэж азарга гэсэн үг, яаж үзэлцдэгийг нь та харсан ч болоосой... Би элдэв туухайн юм үзэж өнгөрүүлсэн хүн. Гэвч энэ дэслэгчийн бууныхаа жад, бөгсөөр гардаж байх шиг тийм сүрдмээр юм үзээгүй! гэв.

	 

	* * *

	 

	Шөнө дүл германы хүнд их буу пижигнэж биднийг түгшээлээ. Алсаас их бууны дуу байсхийгээд л дуулдаж, хэдэн секунд өнгөрсний дараа биднээс дээш, од түгсэн тэнгэрт сум исгэрч, улин шунгинах чимээ нь тодроод намдан холдон замхарч дараа нь тэртээ ард, өдөр нь зэвсэг хэрэглэл ачсан олон машин фронтын шугам руу явж байсан замын чигт нирхийн дэлбэрч гал дөл шаргал туяа татан дүрэлзэн бадарна.

	Буун дуу тасалдах хооронд ой дотор нам гүм болоход айж цочсон мэлхийнүүд ойролцоо намагт дорвигүйхэн вааглах, шумуул шунгинах чимээ л сонстоно.

	Бид бургасан дотор хэвтээд дэслэгч Герасимов хугалж авсан мөчрөөрөө шумуул үргээж, өөрийнхөө тухай яаралгүй ярьж өглөө. Түүний ярьсныг би тогтоож авсныхаа хэрээр дамжуулан өгүүлье.

	— Дайны өмнө би Баруун Сибирийн нэг заводод механикчаар ажиллаж байгаад өнгөрсөн жилийн долоодугаар сарын есөнд цэрэгт татагдлаа. Ар гэр гэвэл эхнэр, хоёр хүүхэд, эрхтэн дутуу эцэг, ийм дөрвөн хүн бий. Намайг үдэж гаргахад ч яах вэ дээ, эхнэр минь уйлаад л «Эх орон, энхрий биднийгээ бат сайн хамгаал. Манайхны ялалтын төлөө хэрэгтэй болбол амиа өгөөрэй» гэж захиа үгээ хэлж билээ. Би тэгэхэд нь инээгээд «Чи миний юу бил ээ, эхнэр бил үү эсвэл гэр бүлийн ухуулагч бил үү? Би ч өөрөө эрийн цээнд хүрсэн хүн шүү дээ, харин ялалтын тухайд гэвэл бид тэр ялалтыг фашистуудаас улаан хоолойтой нь хамт сугалж авна. Санаагаа бүү зов!» гэж билээ.

	Эцэг минь ч сэтгэлээ чанга барьж байв. Гэсэн ч захиа үг хэлэлгүй өнгөрч бас л чадсангүй «Виктор чи санаж яв! Герасимовынхан гэдэг чинь удам сурвалж сайтай улс, чи бол үе залгамжилсан ажилчин хүн, элэнц эцэг чинь бүр Строгановын завод гэж байхад ажиллаж байсан. Манай овгийн өвгөд дээдэс олон зуун жил эх орондоо төмөр давтаж өгсөн улс шүү. Тэгэхлээр чи энэ дайнд төмөр шиг хатуу байх хэрэгтэй. Чиний засаг чамайг дайны өмнө бэлтгэл даргаар байлгаж байсан одоо чи дайсныг сайн чиг цохих хэрэгтэй» гэв.

	«Заавал гүйцэтгэнэ, эцэг минь» гэж би хариуллаа.

	Төмөр замын буудал очих замдаа районы намын хороогоор орлоо. Манай нарийн бичгийн дарга гэж тун сүрхий бодолтой хүн байсан юм... За эхнэр, эцэг хоёр минь намайг тэгж ухуулсан юм чинь энэ хүн бүр ч зогсоо чөлөөгүй лав л хагас цагийн илтгэл хийж таарах биз гэж бодлоо. Харин тэгтэл санаандгүй юм боллоо. «Суу Герасимов, эртний заншлаар аян замд явахын өмнө түр зуур суугаад босъё» гэж нарийн бичгийн дарга маань хэлдэг байна шүү.

	Бид хоёр хэсэг зуур дуугүй суугаад, дараа нь нарийн бичгийн дарга бослоо. Харсан чинь нүдний нь шил хөлөрсөн ч юм шиг... Мөн ч өөр цаг болж байгаа юм байна даа гэж бодлоо. «За ийм байна, нөхөр Герасимов чамайг би бүр ийм дэлдэн чихтэй хүүхэд байхаас чинь мэднэ. Пионерын бүч зүүж дараа нь комсомолын гишүүн болсныг чинь санаж байна. Намын гишүүний чинь хувьд сүүлчийн арван жилийн туршид мэднэ. Чи яваад хүйтэн санаат дайсныг хайр найргүй цохь! Намын байгууллага чамд итгэж байна» гэж нарийн бичгийн дарга хэлэв. Энэ насандаа анх нарийн бичгийн даргатайгаа үнсэлцлээ. Тэгэхэд чөтгөр бүү мэд, урьдынх шиг тийм ч зожиг уйтгартай хүн биш шиг байсан шүү...

	Ингэж элэгсэг байсанд дотор минь нэг л сайхан болж районы хорооноос сэтгэл хөдлөн, баяр баясгалантай гарч явлаа.

	Эхнэр минь ч бас намайг хөгжөөв. Эр нөхрөө фронтод үднэ гэдэг ямар ч хүнд амаргүй байдгийг та мэднэ шүү дээ. Миний эхнэр ч бас гуниг зовлонгоос болж жаахан сандраад нэг л их чухал юм хэлэх гэснээ ухаан ой нь сарнин үймээд бодож санаж явснаас нь юу ч тархинд нь үлдсэнгүй. Тэгтэл галт тэрэг ч хөдөллөө. Эхнэр минь миний суусан вагонтой зэрэгцэн алхалж миний гарыг атгасан хэвээр:

	«Витя, биеэ бодож яваарай. Фронтод очоод салхинд цохиулав даа» гэж түргэн хэллээ. «Надя минь, яалаа гэж дээ, яалаа гэж, ердөө ч салхинд цохиулахгүй. Тэндхийн цаг агаар тун сайхан, их тогтуун дулаахан шүү дээ» гэж би эхнэртээ хэллээ. Хагацаж салахад их л аягүй байлаа. Гэнэхэн цагаан сэтгэлээсээ хэлсэн эхнэрийн минь үг намайг хөгжөөж, би германчуудыг айхавтар занаж эхэллээ. За итгэлийг эвдсэн хөршүүд минь, сайхан мэдээрэй. Зүгээр байсан биднийг хөдөлгөлөө. Та нарыг ч нэг болгож тавина даа! гэж дотроо бодож явлаа.

	Герасимов өмнө талд пулемёт тачигнахыг чагнаж хэдэн минут чимээгүй болсноо буун дуу эхэлсэнтэйгээ адил гэнэт зогсоход үргэлжлүүлэн ярьсан нь:

	— Дайны өмнө манай заводод Германаас олон машин ирдэг байж билээ. Эвлүүлж угсрахад нь би, эд анги бүрийг нь хэд дахин үзэж тал бүрээс нь шинжиж харахад аргагүй л уран гараар бүтсэн эд байдаг сан. Германы зохиолчдын ном зохиолыг шимтэн уншиж, ер нь германы ард түмнийг хүндэтгэдэг болсон юм. Харин ийм ажилч хичээнгүй, билиг чадалтай ард түмэн хамгийн адгийн, гитлерийн дэглэмийг тэвчээд байх юм даа гэж заримдаа гомдох сэтгэл төрдөг байлаа. Гэвч энэ бол явж явж тэдний өөрсдөө л мэдэх хэрэг байсан юм. Тэгтэл ч Баруун Европт дайн эхэллээ...

	Ингээд би одоо фронтод явж байна. Германы техник чадалтай, цэрэг нь ч бас овоо, ийм дайсантай үзэлцэж хүзүүг нь хуга мушгих харин ч сонин байх биш үү, чөтгөр ав. Бид ч гэсэн дөчин нэгэн онд тийм аргаа барсан улс биш байсан. Би ч ийм дайсанд шударга ёс байх гэж бодоогүй нь бодоогүй. Фашизмд юуны нь шударга ёс байх билээ дээ. Гэвч германы арми шиг ийм хүний үнэргүй амьтантай тулалдана гэж би огт бодоогүй. За энэ тухай дараа болъё доо...

	Долоодугаар сарын адгаар манай анги фронтод хүрэлцэн ирж хорин долооны өглөө эрт тулалдаанд орлоо. Анх шинэ тулгам байхад ч зэвүүхэн л байлаа. Тэд биднийг миномётоор сүрхий хориглосон боловч оройхон тийшээ бид овоо дасаад тэднийг хиар цохиж нэг жижигхэн тосгоноос үлдэж гаргав. Бид энэ тулалдаанд арван таван хүн олзолж авлаа. Тэднийг тууж авчрахад айж сандраад зүс царай нь зэвхий цагаан болчихсон байж билээ. Миний байлдагчид энэ үеэр баахан амсхийсэн байж, хүн бүр байсан л юмнаасаа олзлогдсон германчуудад өглөө. Зарим нь ногоотой хоол, зарим нь тамхи, зарим нь цайгаар зочиллоо. Тэдний мөрийг нь алгадаж «камрад» гээд л камрад та нар юуны төлөө дайтаж яваа билээ... гэцгээж байсныг ь одоо би санаж байна.

	Тэгтэл нэг байлдагч энэ сэтгэл уярам байдлыг харж харж: «Та нар ч эд «нөхөдтэй» сүйд майд болж байх шив дээ. Энд ч эд бүгдээрээ л камрад. Харин фронтын шугамын цаана энэ камрадууд юу хийж, манай шархтсан цэрэг, энгийн номхон ард иргэдийг яаж байдгийг нь та нар нэг харсан ч болоосой» гэж хувин дүүрэн хүйтэн ус бидэн дээр асгах мэт үг хэлээд яваад өглөө.

	Удалгүй бид давшилтад орж ёстой л нэг ямар байдгийг нь үзлээ дээ... Үнсэн товрог болтол шатаагдсан тосгон суурин, буудуулж алуулсан олон зуун эмэгтэйчүүд, хүүхэд, хөгшид, дайсанд олзлогдож тамлуулж алуулсан улаан цэргийн хүүр, хүчирхэн эдлээд зэрлэгээр алсан эмэгтэйчүүд, залуухан хүүхнүүд, жаал охид...

	Нэг охин миний санаанаас ер гардаггүй юм. Арван нэг хоёртой тэр охин сургуульдаа очиж явсан бололтой. Германчууд түүнийг барьж аваад, ногооны газар чирч оруулаад хүчирхийлэн алжээ. Тэр охин дарагдан үнгэгдсэн төмсний иш дунд хэвтэж байлаа. Бараг нялхаараа амьтан шүү дээ... Эргэн тойрон цус болсон ном дэвтрийг нь тараачин хаяжээ... Нүүрийг нь сэлмэн жадаар аймшигтай тас хэрчсэн нь нүд халтирмаар... Номынхоо нээлттэй савыг чанга атгасан байлаа. Бид майхан цуваараа биеийг нь бүтээж дуугүй зогслоо. Тэгээд байлдагчид аниргүй тарцгаасан боловч би ухаан балардсан мэт мэнэрэн зогсож «Барков, Половинкин. Физик газар зүй. Бүрэн ба бүрэн бус дундад сургуульд үзэх сурах бичиг» гэж шивнэн хэлснээ санаж байна. Тэр ногоон дээр хэвтэж байсан сурах бичиг надад танил байлаа. Миний охин бас тавдугаар ангид сурч байсан юм...

	Энэ бол Ружины ойролцоо болсон хэрэг. Сквирийн дэргэд бид олзлогдсон улаан цэргүүдийг тамлаж цаазалсан жалга руу орж явчихлаа. Та махны мухлагт орж үзсэн биз дээ? Тэр газар яг л тиймэрхүү харагдаж билээ... Жалганд ургасан модонд хагаст нь хүртэл арьсыг нь өвчсөн гар хөлгүй, цус болсон мухар биес дүүжлээстэй байлаа... Жалгын ёроолд алагдсан найман хүний хүүрийг тусгайд нь овоолжээ. Хэний юу нь байгааг ялгах эрхгүй том том хэрчсэн бөөн мах л харагдлаа. Дээр нь улаан цэргийн найман малгайг давхарлаж таваг шиг хураажээ.

	Үзсэн бүгдээ үгээр хэлж болно гэж та бодож байна уу? Үгүй, хүн өөрөө л үзвэл итгэхээс биш үүнийг илэрхийлэн дамжуулах тийм үг алга. За, энэ тухай нуршихаа больё доо! гэж дэслэгч Герасимов хэлээд удтал чимээгүй байлаа.

	— Энд тамхи татаж болох уу? гэж би түүнээс асуув.

	— Болно. Гар дотроо татаарай гэж сөөнгө дуугаар хариулаад тамхиа татаж үргэлжлэн ярьсан нь: — Бид дайсны үйлдсэн энэ булай хэргийг хараад хилэгнэн догширлоо. Хилэгнэхгүй байж ч болохгүй байсан. Хүнтэй биш, цусанд шунаж, шинж төрхөө алдсан нохойн мөхдөстэй дайтаж байгаа гэдгээ бид бүгд ойлгож авлаа. Германчууд дээр үед машин, суурь машин хийдэг шигээ нарийн аргаар манай хүн ардыг одоо алан хядаж, хүчирхийлэн цаазалж байна. Дараа нь бид дахин ухарлаа. Тэгэхдээ ч харин галзуурсан юм шиг тулалдаж билээ.

	Миний сумангийн бараг бүх байлдагч Сибирь нутгийнхан байсан юм. Тэгэхдээ бид Украины газар шороог үнэндээ лут хамгаалсан даа. Манай нутгийн олон хүн Украинд ясаа тавьсан. Гэвч бид тэрнээс олон германыг тэнд устгасан. Бид ухарлаа ч гэсэн дайсны зүрхийг үхүүлж явлаа.

	Дэслэгч Герасимов тамхиа шуналтай сорж, арай өөр, зөөлөн дуугаар өгүүлсэн нь:

	— Украин мөн сайхан нутаг шүү. Мод ус нь гайхамшигтай! Тэндхийн тосгон суурин бүр нь хачин дотно санагддаг байв. Тийм ч учраас бид халуун цусаа харамгүй асгаруулсан ч байж болох юм. Манайхан төрлийн холбоо цусаар тогтоогддог гэлцдэг шүү дээ... Ямар нэгэн тосгон орхиход сэтгэл шимшрэн өвдөж, тэсгэлгүй халаглан гутардаг байлаа. Ухрахдаа бие биеийнхээ нүд рүү харж ер чаддаггүй сан.

	...Германы гарт орно гэж тэр үед санаандаа ч оруулаагүй явлаа. Гэвч тийм юм үзлээ. Есдүгээр сард би анхны удаа шархтсан боловч жагсаалаас гараагүй. Хорин нэгэнд Полтав мужийн Денисовкийн ойролцоо болсон тулалдаанд хоёр дахиа шархдаж дайсанд баригдлаа.

	Германы танк манай зүүн жигүүрээр цөмрөн орж, хойноос нь явган цэрэг цував. Бид тулалдан байлдсаар бүслэлтээс гарлаа. Тэр өдөр миний рот ихэд хохирлоо. Бид дайсны танкны аттакийг хоёр удаа няцаагаад, зургаан танк, нэг хуягт машиныг дэлбэлэн сүйтгэж, эрдэнэ шишийн талбар дээр зуун хорин гитлерчүүдийг нам унагалаа. Тэгтэл дайсан миномётоор галлаж, үд дундаас дөрвөн цаг хүртэл махран хамгаалсан тэр өндөрлөгөө бид аргагүй орхих болов. Өглөөнөөс эхлэн халуу шатлаа. Цэв цэлмэг тэнгэрээс нар төөнөж амьсгалахын эрхгүй бүгчим байв. Миномётын сум зай завсаргүй бууна. Байлдагчдын ам цангаж уруул нь хатаж хөхөрлөө. Бүр сөөж, танигдахгүй болсон хоолойгоор би командалж байлаа. Бид нэг хөндийг хөндлөн гарах гэж гүйж явтал миний өмнө мина дэлбэрлээ. Шороо тоос хуйлран босох нь харагдах шиг болоод л би ухаан алдлаа. Минын хэлтэрхий төмөр малгайг минь цоо цохиж, бас баруун мөрийг минь шархдуулжээ.

	Ухаангүй хэчнээн хэвтсэнийг бүү мэд. Хүний хөлийн чимээгээр гэнэт мэдээ орж толгойгоо өндийлгөж хартал анх унасан газраасаа өөр газар хэвтэж байлаа. Өмссөн цамц, төмөр малгай минь ч алга. Харин ямар нэгэн хүн мөрийг минь санд мэнд боожээ. Толгойг минь бас боосон боловч уялгүй орхисон тул үзүүр нь цээжин дээр минь унжиж байв. Миний байлдагчид намайг чирч явах үедээ боожээ дээ гэж агшин зуур бодоод толгойгоо арайхийж өндийлгөхдөө өөрийнхнийгөө харах байх гэж найдсан юм сан. Тэгтэл манайхан биш харин германчууд над руу гүйж ирлээ. Тэдний хөлийн чимээгээр би бүр ухаан орлоо. Тэд гэрэл тусгалыг нь сайн тааруулсан кинонд гарч байгаа шиг маш тодхон харагдлаа. Эргэн тойрон гараараа тэмтрэн үзвэл миний дэргэд нагаан, винтов хоёрын алин ч байхгүй, ядаж гранат ч алга байв. Буу, цүнхийг минь манайхны нэг нь тайлж авсан бололтой.

	«За ингээд үхдэг байжээ» гэж би бодлоо. Тэрүүхэн үед өөр юу бодов гэвэл үү? Би тэгэхэд юу ч бодож амжаагүй. Хэрэв та хожим бичих роман зохиолдоо оруулах гэж байгаа бол өөрөөсөө юм хүм нэмж бичээрэй. Германчууд бүр ойрхон хүрч ирэхэд хэвтээгээрээ үхэхгүй сэн гэж надад санагдлаа. Би хэвтээгээрээ үхэхгүй юм сан гэж бодсон, үхэж чадах ч үгүй байсан, тийм биз дээ? Би хамаг хүчээ шавхаад гараараа газар тулж өвдөг дээрээ өндийлөө. Тэднийг над руу хүрч ирэхэд би бүр хөл дээрээ босчихсон байлаа. Найган ганхаж зогсохдоо одоо ингээд миний унахад эд намайг хэвтээгээр минь жадалчих вий гэж тун айлаа. Нэг ч хүний царайг би одоо санахгүй юм. Тэд намайг тойрон зогсоод юм ярилцан хөхрөлдөж байв. «За муу мондиуд аа, алцгаа алцгаа! Үгүй бол одоо уналаа шүү» гэж би хэллээ. Тэдний нэг нь бууныхаа бөгсөөр хүзүү рүү минь цохисонд би ч уналаа. Гэвч тэр дорхноо дахиад бослоо. Тэд инээлдэж урагшаа яв гэж нэг нь гараараа зангахад би алхлаа. Хамаг нүүр минь хатсан цустай зууралджээ. Толгойны минь шархнаас наалдамхай, бүлээн цус урссан хэвээр бөгөөд мөр минь янгинан өвдөж, баруун гараа өргөж чадахгүй байлаа. Дорхноо газар хэвтээд хаашаа ч явмааргүй санагдсан ч би алхалсаар л байв...

	Үгүй, би үхэхийг огт хүсээгүй, дайсанд олзлогдохыг бүр ч хүсээгүй юм шүү. Толгой эргэж бөөлжис хутгавч би дөнгөж данган алхалж яваа болохоор амин гол минь тасраагүй, бас арга зүй эрэхэд ч болох байжээ. Ай, миний цангасныг ээ! Ам бүр хатаж гүйцээд өмнө минь ямар нэгэн хар хөшиг намирч, би бараг ухаангүй байсан боловч алхалсаар явлаа. «Ус уугаад амсхийнгүүтээ л оргоно доо» гэж бодлоо.

	Төглийн цоорхойд олзлогдогсдыг бүгдийг нь цуглуулж жагсаалаа. Тэд бүгдээрээ манай зэргэлдээ ангийн байлдагчид байв. Манай хорооноос гуравдугаар сумангийн хоёр байлдагчийг би олж харлаа. Олзлогдогсдын ихэнх нь шархадсан байв. Герман дэслэгч 

	- Танарын дунд дарга, комиссар байна уу? гэж муухан орос хэлээр асуув. 

	Хэн ч хариу дуугарсангүй. «Комиссар, офицерууд урагшаа хоёр алхан аа хэрэгтэй» гэж герман дэслэгч дахин хэлэв. Жагсаалаас хэн ч сугарч гарсангүй.

	Дэслэгч жагсаалын өмнүүр алгуур алхалж еврейтэй төстэй арван зургаан хүнийг ялгаж авав. Хүн бүрээс «Юде?» гэж асуугаад хариу хэлэхийг нь хүлээлгүй жагсаалаас гарахыг тушааж байлаа. Ялгаж авсан байлдагчдын дотор еврей, армян, бор царайтай хар үстэй оросууд ч оржээ. Тэднийг хажуу тийшхэн нь болгоод харсаар байтал автоматаар буудаж аллаа. Тэгээд дараа нь биднийг яаруу хурдан нэгжиж хувьдаа авч явсан түрийвч зэрэг бүх юмыг авав. Би намынхаа батлахыг гээхээс болгоомжилж түрийвчинд ер хийдэггүй байсан юм. Намын минь батлах өмдний дотуур хармаанд байсан болохоор тэд нэгжээд олсонгүй. Хүн гэж бас гайхалтай амьтан шүү. Оргож зугтахад минь алахгүй ч гэсэн цус их алдсан болохоор бусадтайгаа хамт явах тэнхээгүй намайг тэртэй тэргүй замд унахад минь алах байхдаа, амь нас минь хутганы ирэн дээр байна гэж мэдсэн мөртөө л нэгжилт дуусаж, намынхаа батлахтай үлдэхдээ баярлаад цангаж явснаа ч мартчихлаа!

	Биднийг аяны цуваагаар жагсааж баруун зүг тууж замын хоёр талаар буутай манаа мотоциклтой арван цэрэг харгалзаж явлаа. Биднийг яаруу түргэн алхуулснаас болж тамир тэнхээ минь барагдаад хоёр дахин уналаа. Хэрэв түр зуур ч болов хэвтээд цуваа өнгөргөвөл намайг зам дээр унасан газарт минь буудаж ална гэдгийг санаж унан тусан алхлаа. Миний урд явсан түрүүчийг зам дээр буудаж билээ. Тэр түрүүч шархтай хөлөө чирч ёолж гаслаад заримдаа тэсэхээ болихдоо орилон хашхирч, арай чарай нэг километр хэртэй явснаа:

	— Нөхөд минь, баяртай. Би явж чадахаа болилоо! гэж чанга хэлж билээ.

	Түүнийг явуут дундаа өргөж хөл дээр нь босгохыг оролдсон боловч тогтож чадахгүй унасаар байлаа. Би тэр түрүүчийн залуухан цайвгар царай, атирсан хөмсөг, усданги тунгалаг нүдийг зүүднээ харах мэт илхэн санаж байна... Цуваа өнгөрч, тэр түрүүч хойно хоцорлоо. Би хойшоо эргэж, мотоциклтой герман цэрэг түүнд тулж очоод суудлаасаа буулгүй гар буугаа гаргаж тэр түрүүчийн хулхинд тулгаад буудаж алахыг нь харлаа. Горхинд хүрэх зуур бас хэдэн ядарч туйлдсан улаан цэргийг буудаж алав.

	Миний өмнө жижигхэн горхи, эвдэрсэн гүүр, замын уулзварын хажууд зогссон ачааны машин харагдтал би нүүрээрээ газар шааж уналаа. Ухаан алдав уу гэвэл үгүй. Би сунан хэвтжээ. Амаар дүүрэн шороо орж хорсон бачимдсанаас болж нүдээ хавирахад минь элс шажигнаад, өндийх гэсэн боловч чадсангүй. Нөхөд минь миний дэргэдүүр өнгөрсөөр байв. Тэдний нэг нь «Босооч, эд чамайг алчихна шүү» гэж аяархан хэлэв. Биеэ их өвтгөвөл өндийх бол уу гэж хуруугаараа амаа урж, нүдээ хатгаж үзлээ...

	Цуваа ч бүр өнгөрч, над руу ойртож яваа мотоциклын чимээ дуулдлаа. Би ямар ч гэсэн бослоо! Тэр мотоциклтой цэрэг рүү эргэж харалгүй согтуу хүн шиг найгаж ганхаж явсаар цуваагаа гүйцэж арын эгнээнд багталцлаа. Германы танк, автомашинууд горхи гаталж ус булингартуулав. Гэвч тэр хүрэн бор өнгөтэй өтгөн бүлээн усыг уухад ундармал булгийн тунгалаг уснаас ч сайхан санагдаж билээ. Би толгой, мөрөө усаар шавшаад их л сэргэж хүч тамир орлоо. Одоо ч би унаж зам дээр хэвтэхгүй дээ гэж найдаж явахад болох боллоо...

	Горхиноос дөнгөж өнгөрч явтал бидний замд германы дунд танкны цуваа дайралдлаа. Тэр цуваа бидний зүг чиглэн ирж, эхний танкны жолооч биднийг хараад олзлогдогсод гэж мэдмэгц хар хурдаараа эрчлэн давхиулж манай цуваа руу зүсэн ороход эхний эгнээнийхэн гинжин дор нь бяц дарагдлаа. Явган харгалзагчид, мотоциклтой цэргүүд үүнийг хараад инээн хөхрөлдөж танкныхаа орой дээгүүр цухалзсан цэргүүдэд гараараа даллаж ямар нэгэн юм орилон хэлээд биднийг дахин жагсааж замын хажуу тийш хөөлөө. Юу ч гэхэв дээ, мөн ч хөгжилтэй улс байгаа биз?..

	Цус их алдсанаас тамир тэнхээ суларч оргож чадахгүй болсноо би мэдээд тэр шөнөдөө зугтах гэж оролдсонгүй. Тэгээд ч бас биднийг нарийн чанд харгалзаж байсан болохоор оргон босох гэж яаж ч зүтгэсэн бүтэлгүй тийшээ хандах нь лавтай байв. Гэвч би зугтах гэж оролдоогүйдээ хожим нь хэчнээн их гэмшиж өөрийгөө хараан зэмлэсэн гэх вэ! Өглөө нь германы цэргийн анги байрлаж байсан нэгэн тосгон дундуур биднийг туулаа. Германы явган цэргүүд биднийг харах гэж гудамжинд гарцгааж, харгалзагч нар тосгоноос гартал биднийг албадан шогшууллаа. Фронтод ойртсон герман цэргүүдийн нүдний өмнө биднийг доромжлон элэглэх хэрэгтэй байж л дээ. Бид гүйцгээж, унасан хоцорсон нэгийг маань дор нь буудаж аллаа. Оройхон хэрд биднийг цэргийн олзлогдогсдын лагерьд аваачив.

	Нэг МТС-ын хашааг өргөст төмөр утсаар зай завсаргүй бэхэлж дотор нь олзлогдсон цэргүүд шахцалдан зогсжээ. Биднийг тэр лагерийн хуяг манаанд хүлээлгэн өгч тэд бууны бөгсөөр ёврон хашилтын цаана түлхэж оруулав. Тэр лагерийг тамын орон байсан гэж хэлэхэд юу ч хэлээгүйтэй адил. Жорлон ч тэнд байсангүй. Хүмүүс дороо бие засаж, өмхий ханхалсан шалбааг дотор зогсох нь зогсож, хэвтэх нь хэвтэж бүр туйлдсан зарим нь босож ч чадахгүй байв. Хоногт нэг удаа хэдэн ширхэг түүхий шар будаа юм уу наран цэцгийн ялзарсан үр, аяга хар ус өгнө. Зарим өдөр ч юм өгөхөө таг мартчихдаг байв.

	Хоёр өдөр өнгөрсний дараа ширүүн бороо цутгаж лагериар дүүрэн шавар шалбааг тунараад бид өвдгөөр татсан усан дотор умбах болов. Өглөө ясандаа хүртэл норж даарсан олон хүн, хөлөрсөн адуу шиг уур савсуулж, ширүүн бороо зогсолгүй орсоор л... Шөнө болгон хэдэн арван хүн үхдэг байв. Бид ихэд өлсөн өлбөрч өдрөөс өдөрт тамирдан намайг бас шарх минь нэрмэж зовоолоо.

	' Зургаа дахь хоногтоо толгойны шарх, мөр минь улам хүчтэй өвдөж, идээлэн хувилаад муухай үнэр ханхлав. Лагерьд зэргэлдээ хамтралын адууны саравч байсан бөгөөд хүнд шархтай улаан цэргүүдийг тэнд хэвтүүлжээ. Өглөө нь би харгалзагчдын нэг бага даргаас эмчид очих зөвшөөрөл гуйлаа. Тэр эмчийг шархдагсад дээр байгаа гэж би хүнээс дуулсан юм. Бага дарга оросоор сайхан ярьдаг хүн байж билээ. «Орос минь өөрийнхөө эмчид оч. Чамайг дор нь эмнээд өгнө» гэж тэр надад хэллээ.

	Би тэгэхэд ёжилж элэглэснийг нь ч мэдсэнгүй баярлаад л дөнгөж дангаж гэлдэрсээр адууны саравч хүрлээ

	Цэргийн гуравдугаар зэргийн эмчтэй би хаалганы дэргэд дайралдав. Тэр эмч бүр арга нь барагдсан хүн байлаа. Ядарч туйлдсан туранхай тэр хүн зовлонд эрсдэн нэрвэгдэж бүр ухаан солиотой болжээ. Шархтай цэргүүд саравч дүүрэн ханхалсан өмхий үнэрт амьсгаа нь бүгчимдэн бууц шивх дээгүүр хэвтэцгээж байв. Ихэнхийнх нь шарханд өт язганаж, хөдөлж чадах нэг нь хуруугаараа, зарим нь нарийхан модоор шархныхаа өтийг ухаж байлаа... Дэргэд нь зайлуулж амжаагүй үхсэн цэргүүдийн хүүр овоолжээ.

	- Харав уу? гэж эмч надаас асуугаад, — Би яаж танд тусламж үзүүлэх бил ээ дээ? Надад боох ганц ч даавуу, юу ч байхгүй! Эндээс явж үз, та минь явж үз! Боосон даавуугаа тайлж хаяад, шарх дээрээ үнс хийчих. Тэр хаалганы дэргэд шинэхэн үнс бий, гэв.

	Би хэлснээр нь үнсээр шархаа аргалав. Бага дарга хаалганы дэргэд надтай дайралдаад арзайтлаа инээмсэглэж 

	— За яав? Танай цэргүүд сүрхий сайн эмчтэй байгаа биз! Танд тусламж үзүүлэв үү? гэж асуулаа. 

	Би дэргэдүүр нь дуугүй өнгөрөх гэтэл бага дарга «Чи үг дуугарахгүй байна гэнэ ээ, муу мал» гэж хашхичин нударгаа зангидаж улаан нүүр лүү минь дэлсэж унагав. Тэгээд намайг толгой түрүүгүй эцэж ядартлаа өшиглөж билээ. Би тэр германыг үхтлээ мартахгүй, яасан ч мартахгүй! Түүнээс хойш ч тэр герман намайг олон удаа жанчсан. Өргөст төмөр утасны завсраар намайг харвал гарч ирэхийг тушаагаад үг дуугаралгүй, мэрийн улайрч балбан занчиж эхэлдэг сэн...

	Намайг яаж амьд гарсан юм гэж та асууж байна уу?

	Дайны өмнө механикч болоогүй. Кам гол дээр ачаа үүрэгч хийж явахдаа зуу зуун килийн хоёр шуудай давс үүрч, чадал тэнхээ ч гэж овоо, ер нь тэгээд бие сайтай чийрэг байсан юм. Гэвч гол нь би үхэхийг хүссэнгүй, эсэргүүцэн тэмцэлдэх зориг минь хүчтэй байж. Эх орныхоо төлөө тулалдахаар би байлдагчдын эгнээнд эргэж ирэх ёстой байсан, дайснаас өшөөгөө дуустал авах гэж эргээд ч ирсэн юм.

	Намайг хуваарилан тараах тэр лагериас зуугаад километрийн зайтай орших өөр нэг лагерьд шилжүүлэв. Тэнд юм бүхэн нь хуваарилан тараах лагерийнхантай адилхан ажээ. Өргөст төмөр утас татсан шонгууд, халхавч саравч юу ч байхгүй. Хоол унд нь ч бас адилхан. Харин хааяа түүхий шар будааны оронд нэг аяга чанамал ялзарсан тариа өгөх юм уу, эсвэл олзлогдогсдыг өөрсдөө хувааж аваг гэж турж үхсэн адууны сэг лагерьд чирч оруулдаг байлаа. Өлбөрч үхэхгүйн тулд бид аргагүй идэж олон зуугаараа үхдэг байлаа. Эд бүгд дээр нэрмээслэн аравдугаар сараас эхлэн хүйтэн болж, бороо үргэлжилж ороод өглөөдөө их л зэврүүн байх боллоо. Бид даарснаас болж тэсгэлгүй зовов. Би үхсэн улаан цэргийн цамц шинель хоёрыг тайлж өмссөн боловч ер нэмэр болсонгүй. Харин бид өлсөхийг тоохоо больж даслаа.

	Дээрэм тонуул хийж өөхөлж таргалсан цэргүүд биднийг харгалздаг байлаа. Тэд зан байдлаар цөм нэг хэвээр цутгасан мэт адилхан. Манай харгалзагчид бүр ч сонгож авсан бузар амьтад байсан юм. Жишээ нь тэд ингэж зугаа наадам хийдэг байлаа: Өглөөгүүр төмөр утсан хашилтад аль нэгэн ахлах цэрэг дөхөж ирээд орчуулагчаар дамжуулан:

	— Одоо идэх юм тарааж өгнө. Хашааны зүүн талаас тараана гэж хэлээд явчихна. Хашилтын зүүн талд хөл дээрээ зогсох чадалтай нь бүгдээрээ чихцэлдэн овооролдож нэг цаг, хоёр цаг, гурван цаг хүлээнэ. Дагжиж чичирсэн амьд хэлхээ яснууд чөмөг царцам салхинд нэвт шувт үлээгдэн хүлээн зогсоцгооно. Тэгтэл гэнэт хашилтын нөгөө талд германчууд хурдлан гарч ирээд өргөст төмөр утасны завсраар том томоор хэрчсэн адууны мах шидлэн хаяна. Өлсөж гуринхалсан нөгөө олон хүн тэр зүгт улайран ухасхийж шавар шалбаагтай хутгалдсан адууны махан дээр овоорон чихцэлдэнэ.

	Германчууд учир зүггүй хөхрөлдөж, дараа нь пулемётын урт ээлжээр галлах чимээ гэнэт дуулдаад олзлогдогсод хашхиран ёололдож, хашилтын зүүн тал руу зугтан гүйхэд алагдсан шархадсан нь дороо хэвтсээр хоцорно... Лагерийн дарга болох өндөр нуруутай ахлах дэслэгч орчуулагчийн хамт өргөст төмөр утсанд ойртон ирж инээдээ барьж ядан

	— Идэх юм тарааж өгөхөд эмх замбараагүй байдал гаргаж уур хүргэлээ. Хэрэв ийм явдал давтагдах юм бол оросын гахай тануусыг хайр найргүй буудан алах тушаал өгнө шүү! Алагдсан, шархадсан хүмүүсээ зайлуулаад! гэж хэлнэ. Лагерийн даргын ард бөөгнөрөн зогссон гитлерийн цэргүүд элгээ хөштөл хөхрөлдөж тэдний сэтгэлд даргын нь «цэцэн» арга их л нийцдэг байв.

	Бид алагдсан нөхдөө лагериас дуугүйхэн зөөж, ойролцоох жалганд аваачиж оршууллаа... Энэ лагерьд зүгээр л уйтгараа гаргах, зугаа тоглоом хийх гэж биднийг нударгаар, модоор, бууны бөгсөөр зоддог байлаа. Миний шарх эдгэж өгөхгүй байснаа үргэлжийн нойтон хийгээд зодуулж занчуулснаас дахин задраад тэсвэрлэшгүй өвдлөө. Гэвч миний амин гол тасардаггүй, энэ зовлонгоос ангижрах итгэл найдвар алдагдсангүй... Бидэнд юу ч үгүй, ядаж сүрлэн дэвсгэр ч байсангүй, шавар шавхайн дээр л унтдаг байлаа. Бид бүгдээрээ шахцалдан овоороод шөнө турш шивэр авир гэлдэж хамгийн дор шалбааг дээр хэвтсэн нь жиндүүлэн дагжиж бас хамгийн дээр гарсан нь даарч чичрээд ер нь энэ бол унтах биш хэцүү тарчилгаа байдаг сан.

	Хар дарж зүүдлэх мэт ийнхүү өдөр хоног өнгөрөн миний бие өдрөөс өдөрт улам бүр тамирдан доройтож, нялх хүүхэд түлхсэн ч унахаар боллоо. Заримдаа би арьс яс болсон чөргөр гараа хирдхийн харж «Би эндээс яаж зайлна даа?» гэж боддог байлаа. Тэгэхэд л би оргох гэж эхний өдрүүдэд оролдоогүйдээ өөрийгөө зэмлэн харааж, тэгэхэд намайг алчихсан бол одоо ингэж муухай тарчилж зовохгүй байх сан гэж бодов.

	Өвөл болж бид цас зайцуулан хөлдүү газар унтдаг боллоо. Лагерийнхан улам л цөөрсөөр байв... Тэгтэл хэд хоногоос биднийг ажилд явуулна гэж зарлахад бүгдээрээ сэргэж оргох бололцоо олдож юу магад гэдэг бат бус боловч чин найдлага хүн бүрд төрлөө.

	Тэр шөнө намуухан боловч хүйтэн байлаа. Үүр цайхын өмнө их буу алсад нижигнэх чимээ сонсогдож, хавь ойрын минь хүмүүс цөм хөдөлцгөөв. Их буу дахин нижигнэхэд нэг хүн өндөр дуугаар гэнэт:

	— Та минь ээ, манайхан давшиж байна! гэж хэлэв. 

	Тэгтэл санаанд оромгүй жигтэй юм боллоо. Бүх лагерь команд өгсөн юм шиг хөл дээрээ босов! Хэдэн хоногоор өндийж чадахгүй байсан нь ч босож ирлээ. Шивнэн хүүрнэлдэж, битүүхэн эхэр татах дуулдаж... Миний дэргэд нэг хүн эмэгтэй хүн шиг цурхиран уйлав... Би ч бас... Би ч бас... гэж дэслэгч Герасимов дуугаа тасалдуулан түргэн хэлээд хэсэгхэн зуур дуугүй болсноо биеэ барьж баахан тайвшраад үргэлжилж ярьсан нь: Хацар дээгүүр минь нулимс бөмбөрөн салхинд хөлдөөд нэг хүн сулхан дуугаар «Интернационал» эхлэн дуулахад бид хяхнасан нарийхан хоолойгоор өргөн авлаа. Харуул манаанууд пулемёт, автоматаар гал нээж «Хэвтээд!» гэж команд өгөх дуулдав. Би цасанд шигдэн хэвтээд хүүхэд шиг уйллаа. Энэ бол зөвхөн баярын нулимс биш, ард түмнээ бахадсан бахархлын нулимс байсан юм. Фашистууд гар мухар өлсөж туйлдсан бидний зориг санааг хугалан шантрааж чадахгүй байсан. Хугалж хэзээ ч чадахгүй! Хүнээ олж довтолсонгүй гэдгийг шулуухан хэлчихье.

	 

	* * *

	 

	Дэслэгч Герасимовын яриаг тэр шөнө би гүйцэд сонсож чадсангүй. Түүнийг ангийн штабт яаралтай дууджээ. Гэвч бид хоёр хэд хоногийн дараа дахин уулзлаа. Нүхэн байранд нарсан давирхай, хөгц ханхалж байв. Дэслэгч вандан дээр бөхийн сууж том гарынхаа хурууг салаавчилж нийлүүлээд өвдөг дээрээ тавьжээ. Түүнийг хараад, цэргийн олзлогдогсдын лагерьд байхдаа энэ хүн ингэж хурууг салаавчилж олон цагаар үг дуугаралгүй элдвийн юм дэмий л бодож суудаг байж дээ гэж өөрийн эрхгүй санагдлаа.

	— Намайг яаж оргож гарсан бэ гэж та асуув уу? Одоо би ярья. Их бууны чимээ сонссон тэр шөнөөс хойш удалгүй бэхлэлт барих ажилд биднийг явуулав. Тэнгэр дулаарч бороо орлоо. Биднийг лагериас умар зүг тууж бас л түрүүчийнхтэй адил тамир тэнхээ нь тасарч газар унасныг нь буудан зам дээр орхисоор явлаа...

	Герман бага дарга, нэг хүнийг явуут дундаа хөлдүү төмс газраас шүүрч авахад нь буудаж билээ. Бид төмс тариалсан тал дундуур явж байсан юм. Гончар гэдэг овогтой украин ахлагч тэр гайтай төмсийг аваад нуух гэснийг нь герман бага дарга харчихжээ. Бага дарга нэг ч үг хэлэлгүй Гончарт дөхөж очоод ар шил рүү нь буудаж орхилоо. Олзлогдогсдын цувааг зогсоож, эгнүүлэн жагсаагаад «Эд бүгд бол Герман улсын өмч! гээд бага дарга гараараа тойруулан зааж, — Та нарын хэн нь ч гэсэн ямар нэгэн юм дур мэдэн авбал алуулна» гэв.

	Тосгон дундуур өнгөрөхөд маань эмэгтэйчүүд биднийг хармагц зүсэм талх, болгосон төмс чулуудлаа. Бидний ганц нэг нь авч амжаад бусад нь чадсангүй! Хуяг манаанууд айл гэрийн цонх руу гал нээгээд, хурдан явахыг бидэнд тушаав. Гэвч хүүхэд багачуул айхыг мэдэхгүй улс болохоороо хэдэн хороогоор түрүүлж гүйгээд зам дээр маань талх тавьж бид түүнийг нь авдаг байлаа. Надад том гэгчийн чанасан төмс дайралдаж зэрэгцэж явсан нөхөртэйгөө хуваалцан хальстай юутай нь идлээ. Хүн болсоор тийм амттай төмс би идэж үзсэнгүй!

	Ой дотор бэхлэлт барьж байв. Германчууд хуяг манаагаа зөндөө олон болгож бидэнд хүрз өглөө. Тэдэнд бэхлэлт барих биш, бэхлэлтийг нь эвдэж сүйтгэмээр л байлаа!

	Тэр өдрийн оройхон хэрд би эрслэн шийдэж, ухаж байсан нүхнээсээ гараад солгой гартаа хүрзээ барьсаар харгалзагчид ойртлоо... Бусад герман гууны дэргэд байгааг би урьд нь ажиж харсан билээ. Манай хэсгийг цагдаж байгаа энэ германаас өөр харгалзагч ойр хавьд байсангүй.

	«Миний хүрз хугарчихлаа... Энэ хараач» гэж аман дотроо үглэсээр тэр цэрэгт ойртож очлоо. Хэрэв хүч минь мөхсөдөж нэг цохилтоор унагааж чадахгүй бол би өнгөрнө гэж агшин зуур бодогдлоо. Тэр герман царайг минь хараад сэжиг авсан бололтой, автомат бууныхаа оосрыг мултлахаар мөрөө хөдөлгөхтэй нь зэрэг би хүрзээрээ нүүр лүү нь дэлсэж орхилоо. Төмөр малгайтай байсан болохоор толгой руу нь цохиж болсонгүй. Ямар ч гэсэн хүч минь хүрч, тэр герман дуу шуугүй ар гэдрэгээ савж унав.

	Би автомат буу, гурван хавчаар сумтай болоод яаран гүйлээ! Тэгтэл чадал тэнхээ барагдаж гүйж чадахгүй болсон байлаа. Яах ч эрх алга. Түр зогсож амьсгаа дараад арай чарай дахин шогшисхийв. Жалганы цаана шигүү ой харагдаж, би тэр зүгт тэмүүлэв. Хэчнээн удаа унаж боссоноо би одоо санахгүй байна... Гэвч минут өнгөрөх бүр улам холдлоо. Эцэж ядарснаас болж бүгшин амьсгаадаж, ширэнгэн дундуур шургалсаар гүвээний нөгөө талд гарахад тэртээ ард автомат шүршин тачигнаж хүн амьтан хашхиралдах чимээ дуулдав. Одоо ч намайг барихад тийм амаргүй байлаа.

	Үдшийн бүрий баруй болж эхлэв. Хэрэв германчууд намайг мөрдөн хөөж ирвэл сүүлчийнхээ сумыг л өөртөө зориулж үлдээнэ дээ гэж бодохоос сэтгэл сэргэж, аажуухан болгоомжтой явав.

	Шөнө нь ойд хонов. Хагас километрийн зайтай нэгэн тосгон байсан боловч германчууд дээр орчих вий гэж болгоомжлоод тийшээ очихоосоо зүрхшээв.

	Маргааш нь намайг партизанууд олж авлаа. Би тэдний нүхэн байранд хоёр долоо хоног хэвтээд тамир тэнхээ орлоо. Хэдийгээр би лагерьд байхдаа шинелийнхээ хажилга дотуур оёж торгоохчоон болсон намынхаа батлахыг тэдэнд үзүүлсэн боловч (анхандаа партизанууд намайг баахан сэжиглэж билээ. Тэгээд тэдний явуулсан дайралт тулалдаанд миний оролцдог болмогц л дорхноо ондоогоор харилцдаг боллоо. Би бүр тэнд байхдаа алсан германаа бүртгэж эхлээд, одоо хүртэл нарийн нямбай хөтөлж тоо минь одоо аажим аажмаар зууд дөхөж байна.

	Партизанууд намайг нэгдүгээр сард фронтын шугам нэвтрүүлэн, би cap шахам эмнэлэгт хэвтэж мөрнөөс минь минын хэлтэрхий авч хаялаа. Лагерьд байхдаа олсон үе мөчний өвчин зэрэг бусад эмгэгээ дайны дараа эмчлүүлнэ. Намайг тэнхрүүлэх гэж эмнэлгээс гэрт минь явууллаа. Гэртээ долоохон хоноод л илүү байж чадсангүй. Ийшээ ирэх сэн гэж санаж тэмүүлээд ер болдоггүй! Ямар ч байлаа гэсэн би энд л байж дуусгах хэрэгтэй.

	 

	* * *

	 

	Бид хоёр нүхэн байрны орц дээр саллаа. Дэслэгч Герасимов нар сүрхий туссан ойн халз руу бодолхийлэн харж:

	— ... Жинхэнэ ёсоор тулалдаж ч сурлаа, үзэн ядаж ч сурлаа, энэрч хайрлаж ч сурлаа. Дайн гэдэг билүүнд хүний сэтгэл улам хурц болдог юм. Үзэн ядах, энэрэн хайрлах хоёрыг зэрэгцүүлэн тавьж огт боломгүй санагддаг. «Морь марал хоёрыг нэг тэргэнд хөллөж болдоггүй» гэлцдэг биш үү. Тэгэхэд бид тэр хоёрыг хамт хөллөөд, сайн чиг зүтгүүлж явна! Миний эх оронд, надад өөрт минь зовлон гамшиг учруулсан германчуудыг би тэсгэлгүй үзэн ядахын хамт өөрийнхөө ард түмнийг чин зүрхнээсээ энэрэн хайрлаж, германы талхинд дарлагдан зовохыг нь би хүсэхгүй байна. Чухам энэ л надад, ер нь бид бүгдэд догшрон жанчилдах зоргийг төрүүлдэг, чухам энэ хоёр сэтгэл хөдлөн бидэнд ялалт авчирна. Хэрэв эх орноо хайрлах сэтгэл зүрхэнд маань хадгалагдаж, бидний зүрх цохилж байсан цагт үргэлж хэвээрээ байдаг бол дайснаа үзэн ядах сэтгэлийг бид жадныхаа үзүүрт хэзээ ч авч явдаг юм. Уучлаарай, би баахан ойлгомжгүй юм хэлчих шиг боллоо. Гэвч би тэгж л боддог юм гээд дэслэгч Герасимов яриагаа төгсгөж, бидний танилцсанаас хойш анх удаа хүүхэд шиг энгүүн аятайхан инээмсэглэв.

	Зовлонд эрсдэн нэрвэгдсэн хэдий боловч царс мэт бат чийрэг биетэй гучин хоёр настай энэ дэслэгчийн чамархайн үс бууралтаж гялалзан цайсныг би анх удаа ажиглаж харлаа. Дэслэгчийн малгайнд наалдсан аалзны цагаан шүлс чамархайнд нь хүрэхдээ зовлон их үзсэнээс цал бууралтсан үсэнд нь замхран арилж хэдий хичээн харавч огт ялгагдахгүй байлаа.

	 

	1942

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


 

	1978 онд эрхлэн хэвлүүлсэн “М. ШОЛОХОВ * ҮЗЭН ЯДАХЫН УХААН * ЭХ ОРНЫХОО ТӨЛӨӨ ТУЛАЛДАГСАД * ХҮНИЙ ХУВЬ ЗАЯА” номын Өмнөх үг 

	Монголын уншигчид эрин үеийн аугаа их зохиолч Михаил Александрович Шолоховыг сайн мэднэ. Алдарт «Дөлгөөн Дон», «Сэтгэлийг шинэтгэсэн нь» гэдэг роман, «Үзэн ядахын ухаан», «Хүний хувь заяа» зэрэг өгүүллэгийг нь уншаагүй хүн бараг үгүй биз ээ. «Дөлгөөн Дон» романд 1912—1922 оны үеийн байдал буюу ард түмэн дайн тулаан, хувьсгал шинэтгэлийн гал дөл дундуур өнгөрөөд шинэ амьдралыг цогцлон байгуулах замд орж байгааг үзүүлсэн бол «Сэтгэлийг шинэтгэсэн нь» гэдэг номдоо хөдөө аж ахуйг үндсээр нь өөрчлөн байгуулж буй үеийг тусгажээ. 

	Их зохиолчийн бүтээлд Эх орны дайны сэдэв том суурь эзэлдэг. Ер нь Шолохов бол хувьсгал, иргэний дайн, хамтралжуулалт, эх орны дайн зэрэг зөвлөлт оронд тохиолдсон хамгийн нарийн төвөгтэй үйл явдлыг бүхий л хэмжээгээр нь үнэн зөв, яруу тод тусгасан манай үеийн гарамгай зохиолч билээ.

	 

	«Миний төрөлх ард түмэн түүхт замналыг хийхдээ бартаагүй шулуун замаар явсангүй. Энэ бол анх нээгчдийн зам, амьдралын анхны пионерын зам байлаа. Зохиолч хүний хувьд бичсэн ба бичиж буй бүх зүйл минь гагцхүү энэ хөдөлмөрчин ард түмэн, бүтээн байгуулагч ард түмэн, баатар ард түмний ач гавьяа юм гэж үзсээр ч ирсэн, үзэж ч байна» 

	 

	гэж М. А. Шолохов 1965 онд Стокгольм хотноо Нобелийн шагнал хүлээн авахдаа хэлсэн үгнээс нь харахад түүний насан туршдаа баримталж ирсэн чиг бодлого тодорхой байна.

	Бид үүний өмнө монгол хэлээр хэвлэгдэн гарсан «Дөлгөөн Дон?» зэрэг бүтээлээр нь дэлхийн нэгдүгээр дайн, иргэний дайны үеийн байдалтай танилцсан бол одоо «Үзэн ядахын ухаан», «Эх орныхоо төлөө тулалдагсад» «Хүний хувь заяа» гэдэг гурван зохиолоос нь эх орны аугаа их дайны үеийн хэцүү бэрх цаг үеийг үзэж харах болно. Эх орны дайн эхлээд гуравхан хоноод байхад М. Шолохов байлдаж буй армид очиж байгаа нутгийн казакуудаа үдэж мордуулахдаа: «Татаарын дарлалаас хойш оросын ард түмэн хэзээ ч ялагдаж байгаагүй юм. Эх орны энэ дайнд ч оросын ард түмэн заавал ялж гарна» гэж хэлжээ. Энэ дайн үй олны баатарлалыг шаардана гэдэг нь түүнд тодорхой байсан учир эрэлхэг зоригт өвөг дээдсийнхээ зоригжуулагч үлгэр дуурайллыг цохон дурдсан байна.

	Дон нутгийн казакуудыг эх орноо хамгаалахаар мордоход ингэж хэлсэн зохиолч маань Батлан хамгаалах ардын комиссарт нэн даруй утас өгч: «Эрхэм нөхөр Тимощенко! Надад олгосон Сталины нэгдүгээр зэргийн шагналыг ЗСБНХУ-ыг батлан хамгаалах фондод бүртгэж авахыг хүсье. Миний бие Таны дуудсанаар Ажилчин Тариачны Улаан Армийн эгнээнд орж, эцсийн дусал цусаа дуустал социалист эх орноо хамгаалахад хэдий үед ч бэлхэн байна» гэжээ. Үнэхээр ч Шолохов дайны хүнд хэцүү үед үргэлж ард түмэнтэйгээ цуг байсан юм.

	1941 оны долоодугаар cap гэхэд М. Шолоховын «Донд», «Өмнөдөд» гэх зэргийн фашистын булаан эзлэгчдийг үнэн голоос жигшин үзэж байгаа хүн ардын санаа сэтгэлийг хурц мэргэн үгээр тусгасан галтай цогтой өгүүлэл нийтлэгдэж түүнээс хойш «Үзэн ядахын ухаан» гэдэг нэрт өгүүллэг нь хэвлэгджээ.

	Энэ бол фашист яргачдын тухай, үхлийн лагерийн хэрцгий журмын тухай, зандалчин алан хядагчдын хамгийн зэрлэг явдлын тухай өгүүлдэг. Мөн зөвлөлтийн ард түмний үзэн ядах сэтгэл, түүний хуяг бамбайнаас бат хүчтэй эсэргүүцлийн их хүчин чадлыг бүр ч тод томруун гаргажээ. Өгүүллэгийн баатар, дэслэгч Герасимов бол сибирь нутгийн хүн, дайнаас өмнө нэгэн үйлдвэрт механикч байсан, тэрнээс бүр өмнө ачаа ачигч байхдаа зуу зуун килограммын хоёр шуудай давсыг давгүй өргөдөг байсан хүн. Max яс нь тэнцүүхэн, эршүүд зоримог царайтай, хангинасан дуутай, хуруу гар томтой, ер нь энэ бол Шолоховын дүрслэн өгүүлэх дуртай баатрын нэгэн бөгөөд ямар ч салхи шуургыг тэсээд өнгөрүүлдэг царс мэт хатуу чийрэг хүн.

	Герасимов германчуудад олзлогдож, тамлуулахын бэрхийг үзээд, эрийн зориг гаргаж харгалзагчаа хүрзээр цохиж алаад, зэвсгийг нь авч зугтжээ. М. Шолоховын энэ өгүүллэг хүчтэй дайсныг үзэн ядах үзлээр зөвлөлтийн хүмүүсийг хүмүүжүүлэх асар их ач холбогдолтой болж энэ үзэл улмаар бүхнийг хамарсан дайчлахуй шинжтэй болжээ.

	«Жинхэнэ ёсоор тулалдаж ч сурлаа. Үзэн ядаж ч сурлаа, энэрэн хайрлаж ч сурлаа...» гэж Герасимов бодож байгаа нь өгүүллэгийг туйлын үнэмшилтэй болгожээ.

	Эх орны дайны нэг жил өнгөрөхөд дайсан этгээд Москвагийн босгон дээр бут цохигдож, Ленинград, Калинин, Доныy Ростов, Севастополь, Керчийн дэргэд хүнд цохилт хүлээсэн байсан ч Дон, Кавказ, Сталинград руу давшиж чадсан билээ. Иймээс Зөвлөлт орны өмнөд нутагт байдал түгшүүртэй болж, эрт дээр цагт элэнц хуланцын үед тулалдааны талбар болж байсан газар урьд хожид үзэгдээгүй их тулалдааны талбар дахин болоход хүрчээ. Энэ нь зөвлөлтийн цэрэг хүн болгоноос хүмүүн бусын хатан тэвчээр, эрэлхэг зоригийг шаардсан үе байлаа. Чухамхүү энэ үеийг М. Шолохов «Эх орныхоо төлөө тулалдагсад» гэдэг романдаа бичжээ. М. Шолохов энэ номынхоо бүлгүүдэд дайны өмнөхөн үеийн зөвлөлт орны улс төр, эдийн засгийн байдал, хүн ардын санаа сэтгэл, хүсэл мөрөөдөл ямар байсныг цухас боловч тодорхой дурдаад дайн эхэлмэгц арга буюу ухарч, эргэж сөрөх цохилт өгөхийн тулд хүчээ хуралдуулахаар яваа цэргийн анги, цэрэг хүний дотоод сэтгэхүйг түүхэн үнэнтэй нь нягт холбон, сэтгэхүйн зүйн талаас нь уудлан чадварлагаар өгүүлжээ. М. Шолохов бас романыхаа гол баатар Стрельцов эрэмдэглэгдэж дөжирсөн ч эмнэлгээс гармагцаа тэргүүн шугамд ирж, Лопахин, Звягинцев нар ар тал руу явахаас татгалзан галын шугам дээр үлдэж байгаагаар бичсэн нь ямар ч үнээр болов ялна гэсэн эрмэлзэлтэй баатарлаг хүмүүс үй олон байсны гэрч болж байна.

	1956 онд «Хүний хувь заяа» гэдэг өгүүллэг нь гарчээ. Эл өгүүллэгт дайнд хэн винтовоо барьж, хэн сум ачсан машины жолоо мушгиж, хэн элэгдэж хуучирсан гутлаараа Өрнөдийн тоост замаар ялгуусан аян хийснийг бичжээ. Гол баатар Андрей Соколов бол «Үзэн ядахын ухааны» Герасимовтой хувь заяа ойролцоо юм. Гэвч «Хүний хувь заяа» бол хавьгүй өргөн хүрээтэй, гүнзгий, нарийн зохиол билээ. Соколов нь хатан зоригтой, хүнлэг сайхан зантай, амьдралаа өөд татахын төлөө нугаршгүй тэмцэгч хүн. Соколовын хувь заяа хэчнээн хэцүү байсан гэх вэ? Тэр зарим үед шөнө унтахгүй бодлогоширч, миний амьдрал даанч яав даа гэж бодох боловч бэрхшээлийн өмнө сөгдөн бууж өгдөг хүний нэг огт биш байлаа.

	Ер нь М. Шолохов дайн гэгч хүний сэтгэл зүрхэнд ямаршуу ул мөр үлдээдгийг үргэлж үнэн зөв, ултай суурьтай, даваадуулж хэтрүүлэхгүйгээр гаргаж тавьдаг юм. Толилуулан буй гурван зохиолд хэцүү бэрх зүйлээс зүрх алдаж тойрсонгүй яг л баримтат үнэнд тулгуурлан, хүний түүхэнд урьд өмнө үзэгдээгүй баатарлаг үйлийг бүтээсэн зөвлөлтийн ард түмний мөнхийн гавьяаг магтан дуулжээ.

